
Sanz presidenteak N-121-A inauguratu du, Sunbilla-Bera tartea ireki ondoren
7,8 kilometro dira, Sunbilla-Etxalar (4.150 metro) eta Etxalar-Bera (3.720 metro) azpitarteetan banatuta
Ostirala, 2009ko urriaren 23a.  Miguel Sanz Sesma Nafarroako Gobernuko presidenteak gaur goizean N-121-A errepidea, Iruña-Behobia, inauguratu du, Sunbilla eta Bera bitartean 7,8 kilometro ireki ondoren. Zehatz esanda, Sunbilla-Etxalar tartea, 4.150 metroko luzerakoa, eta Etxalar-Bera tartea, 3.720 metrokoa, dira. 

Presidentearekin batera, Laura Alba Cuadrado Herri Lan, Garraio eta Komunikazio kontseilaria eta Begoña Sanzberro Iturriria Landa Garapeneko eta Ingurumeneko kontseilaria egon dira, baita lanek ukitutako herrietako alkateak ere.
Sanz presidentearen esanetan, proiektu hau garrantzi handikoa eta lan konplexua da, orografia, proiektuaren ezaugarriak eta ingurumenarekiko errespetua kontuan hartuta. Trazadura berriak Bidasoa ibaiari jarraitzen dio, eta errepidearen edukiera handitzea du xede, prestazio handiko bidearen ezaugarriekin, aurreratze-lerroekin eta bidearen segurtasuna eta erosotasuna oro har hobetuta. Aldi berean, bidearen luzera 1.444 metro laburtu da gaur egungo ibilbidearekin alderatuta (813 metro Sunbilla-Etxalar tartean eta 631 metro Etxalar-Bera tartean).

Sanzen iritziz, “gaurtik aurrera, Bidasoako eta alboko haranetako herri guztiak herritarren eta jardueren gune nagusietatik hurbilago egongo dira, hala nola Iruña, Irun eta Frantziatik, eta Europako komunikazio-ardatz handiekin lotuta egongo dira”.

Gogoan izan behar da N-121-A errepidea, Iruña-Behobia, Nafarroako errepideen foru-sareko korridore handietako bat dela, eta errepideko ardatz estrategikotzat jotzen dela. Bide horretako batez besteko trafiko-intentsitatea, egunero, kasu batzuetan (Bera zeharkatzean) 8.764 ibilgailukoa izaten da, eta horietatik %22,6 astunak dira. 
Ardatz hori hobetzeko lanak, 2002-2009 Errepideen II. Plan Gidarira bilduak, eta era berean, Nafarroa 2012 Planera, 5 tartetan banatu dira: Ostizko Saihesbidea (aurtengo otsailean ireki dute), Sunbilla-Etxalar, Etxalar-Bera, Bera-Endarlatsa eta Endarlatsako zubia (azken bi horiek 2009ko ekainean inauguratu dituzte). Toki entitateek aurreikusi eta eskatu zuten bezala, lanaren bost tarteak aldi berean egiten ari dira, denboran duten eragina albait gehien gutxitzeko. 
Jardunaren luzera osoa, Nafarroari dagozkion bost tarteetan, 13.299 metro da. 14 bidezubi, 15 egitura, 2 tunel eta 8 lotune eraiki dira. Aurrekontu osoa 74,7 milioi euro izan da.
Proiektua tarteka
Ostizko saihesbideak 2.701 metroko luzera du, eta joan den otsailean ireki zuten. Esleipen-aurrekontua 6.282.971 eurokoa da. Bestalde, Sunbilla-Bera tarteak, Sunbilla-Etxalar eta Etxalar-Bera azpitarteetan banatuak, 4.150 eta 3.720 metroko luzerakoak, hurrenez hurren, 43.156.244 euroko esleipen-aurrekontua du.

Bera eta Endarlatsa arteko tarteari dagokionez, 2.538 metroko luzerakoa, aurrekontua 15.864.571 eurokoa izan da. Amaitzeko, Endarlatsa zubitik Behobiara doan tarteko lanak Nafarroako Gobernuaren eta Gipuzkoako Foru Aldundiaren artean sinatutako hitzarmena dela bide gauzatu ziren, 2004ko maiatzean. Hitzarmen horren arabera, Gipuzkoak lurralde gipuzkoarra zeharkatzen duen tartea berritzeko lanen kostu osoa bere gain hartu zuen, eta Nafarroak bidearen jabetza epe ertainean lagatzeko konpromisoa hartu zuen. Lanen esleipen-aurrekontua 60 milioi eurokoa izan zen (6,6 km), eta Nafarroak horietatik 9.447.231 finantzatu zituen. Horren barruan, Endarlatsako zubiaren %50 eraikitzea eta Nafarroako sarbideak sartzen ziren (190 metro). 

Bidasoako Bide Berdea
Trazadura berria dela bide, Bidasoa ibaia 11 aldiz, errepide zaharra 9 aldiz, 3 errekasto eta Bidasoako trenaren antzinako bidea, Bide Berde bihurtuta dagoena, 6 aldiz gurutzatzen dira.

Nafarroako Gobernuak, ukitutako herrietako biztanleek Bidasoako bide berdea hobetzeko interesa zutela zekienez, bidea lehengoratzeko eta hobetzeko konpromisoa adierazi du. Modu horretan, gasa kanalizatzeko lanak amaitzen direnean, Herri Lan, Garraio eta Komunikazio Departamentuak, GasNaturalekin lankidetzan, konpromiso hori gauzatzeko beharrezko lanak egingo ditu.

